
70 onns «quarta lingua naziunala»
Ils 20 da favrer 1938 è il rumantsch daventà la quarta lingua naziunala svizra

DA RICO VALÄR

■ Precis oz avant 70 onns è stada la
votaziun federala davart il rumantsch
sco quarta lingua naziunala. Il pievel
svizzer ha sustegnì il postulat cun
572 129 cunter 52 267 vuschs, damai
cun bundant 90%, in resultat che fa
smirvegliar! Co èsi stà pussaivel da mo-
bilisar talmain la populaziun a pro dal
rumantsch? Co è naschida l’idea da po-
stular ch’il rumantsch daventia la quar-
ta lingua naziunala svizra? Tge ha la vo-
taziun purtà al rumantsch?

Il rumantsch è stà durant lung temp
la lingua la pli derasada en Grischun,
dentant sco lingua uffiziala vegniva
duvrà gia en la Republica da las Trais
Lias sper il latin cunzunt il tudestg.
Quai na s’ha betg midà cun l’adesiun dal
Grischun a la confederaziun (1803). Pir
dapi il 1880 vegn discurrì en la consti-
tuziun chantunala da trais linguas uffi-
zialas. En la constituziun federala dal
1848 e dal 1874 na vegn il rumantsch
betg menziunà.

Ina idea nascha
Il postulat ch’il rumantsch stuess daven-
tar ina lingua naziunala fixada en la con-
stituziun federala nascha al cumenza-
ment dal 20avel tschientaner, en connex
cun ina «nova» conscienza rumantscha:
Tras la confruntaziun adina pli ferma
cun il tudestg ed autras linguas vers la
fin dal 19avel tschientaner, causada ora-
vant tut dal turissem e da l’industriali-
saziun, hai dà da quels onns ina ferma
digren dal rumantsch. Al medem temp,
u era sco reacziun, è dentant creschida
la conscienza e la valurisaziun da l’atgna
lingua e la voluntad da mantegnair
quella: Ins ha fundà uniuns regiunalas e
la Lia Rumantscha, ins ha cumenzà a
perscrutar il rumantsch (quai che sa re-
flectescha en la fundaziun dal Dicziuna-
ri Rumantsch Grischun ed en las publi-
caziuns en las Annalas) ed i ha dà in ferm
augment da la producziun da litteratu-
ra e pressa rumantscha. L’idea ch’il ru-
mantsch stuess daventar la quarta lingua
naziunala è vegnida explicita cun la fun-
daziun da la Lia Rumantscha dal 1919,
gia che Giachen Conrad, in dals inizi-
ants e ditg president da la Lia, ha inte-
grà questa pretaisa sco emprim punct en
ses program d’acziun pro rumantsch.
Dentant eran blers, era Rumantschs,
persvadids che quai saja ina pretensiun
illusorica e nunrealisabla.

La concretisaziun da l’idea
Propi concretisà è il postulat vegnì pir
en ils onns 1930. In impurtant promo-

tur da la discussiun areguard la midada
da la constituziun federala per integrar
il rumantsch è stà Otto Gieré, in giurist
da Samedan. El ha formulà gia dal 1931
l’artitgel constituziunal davart las lingu-
as ch’è vegnì acceptà tal qual dal 1938.
Il tric essenzial da quel artitgel era da
differenziar tranter las quatter linguas
naziunalas e las trais linguas uffizialas;
uschia han ins pudì garantir ch’il ru-
mantsch vegnia fixà sco lingua naziuna-
la senza obligar la confederaziun da
stuair porscher translaziuns rumant-
schas da tut ils documents uffizials.

Dal 1934 ha Otto Gieré salvà in dis-
curs a Razén entitulà Il rumauntsch al
spartavias. En quel discurs appellescha
el surtut al pievel rumantsch da sa das-
dar or da sia letargia e d’avrir ils egls per
la situaziun da la lingua. El suttastritga
ultra da quai ch’in mez impurtant per
ina valurisaziun pli ferma dal rumantsch
saja ch’el vegnia fixà sco lingua naziuna-
la en la constituziun. Per cuntanscher
questa finamira pledescha el per ina pro-
paganda da pressa naziunala per sclerir

il pievel davart «nossa lingua e nossas fi-
namiras».

Persvader ils politichers
Suenter ina debatta en il cussegl grond
dal Grischun iniziada dal deputà Sep
Mudest Nay è la dumonda vegnida inol-
trada ils 21 da settember 1935 da la re-
genza grischuna sco instanza al cussegl
federal. En la seduta dal cussegl naziu-
nal dals 8 d’october 1936 ha il cusseglier
naziunal Giusep Condrau preschentà e
motivà in’interpellaziun areguard la
renconuschientscha dal rumantsch sco
quarta lingua naziunala. In fervent pro-
motur politic da la quarta lingua era il
cusseglier federal Philipp Etter che ha
tegnì en quest connex differents referats
en ravugls politics e publics. Ina cum-
ponenta politica impurtanta per il suc-
cess dal project era il squitsch da l’exte-
riur (dals nazis al nord e dals faschists al
sid). Cun il pass politic da fixar sco lin-
gua naziunala ina lingua minoritara dis-
currida da main d’in pertschient da la
populaziun han ins pretendì da statuir

in exempel cunter la «cultura d’unifica-
ziun» tudestga e cunter las quaidas talia-
nas da definir il rumantsch sco dialect
talian.

Persvader la populaziun
Per infurmar e persvader la populaziun
davart il rumantsch e la necessitad da fi-
xar el en la constituziun sco quarta lin-
gua naziunala han ins fatg a partir da
l’onn 1936 ina gronda campagna da
pressa naziunala e perfin internaziuna-
la. Ins ha empruvà da mussar ch’il man-
tegniment e la tgira dal rumantsch saja
in problem naziunal (p. ex. W. A. Lie-
beskind), ed ins ha argumentà tranter
auter che la cultura rumantscha saja in-
satge dal pli stget svizzer ch’i dettia. In
argument che persvadeva da quel temp
ch’ins era en tschertga da l’identitad na-
ziunala.

Ina persuna fitg activa en questa
campagna è stà Peider Lansel, da quel
temp in um da gia quasi otganta onns
che enconuscheva bleras persunalitads
impurtantas da tut il pajais. Ensemen

cun sia figlia Bignia Piguet ed Antoine
Velleman e ha el fundà la Pro Grischun
ed ha organisà sairadas rumantschas e
tegnì referats en tut la Svizra, surtut er
en la part romanda. Sia poesia Taman-
gur è daventada in emblem da la cam-
pagna. Tut las grondas gasettas svizras
han rapportà dal rumantsch. Grondas
ediziuns spezialas han fatg per exempel
la «NZZ», la «Züricher Illustrierte» e
«l’Illustré». Da quel temp èn vegnids
stampads passa 1500 artitgels areguard
il rumantsch en la pressa svizra, però er
a l’ester, per exempel en las impurtantas
revistas franzosas «Vie», «Le Mois» e
«L’art vivant», en la «Revue mensuelle»
da la chombra da commerzi a Londra,
en il «Heroldo de Esperanto» ed en di-
vers periodics talians, tudestgs ed ol-
landais.

Ina istorgia da success?
I n’è betg simpel d’eruir las consequen-
zas realas da questa votaziun per il ru-
mantsch. Per l’enconuschientscha dal
rumantsch en Svizra ed a l’ester e per il
«status» da la lingua è la votaziun segir
stada in grond success. La renconu-
schientscha constituziunala dal ru-
mantsch ha fin oz ina valur simbolica
enorma ed è stada ina basa indispensa-
bla per ulteriuras pretensiuns politicas e
per la tgira instituziunala da la lingua.

In fatg è dentant ch’il rumantsch ha
pers enavant bler terrain en ils decen-
nis suenter la votaziun. La valurisaziun
supplementara da la lingua tar ils ple-
daders, ch’ins aveva spetgà, n’è betg
propi succedida. Precis en ils onns qua-
ranta e tschuncanta han blers gì l’im-
pressiun ch’il rumantsch saja in impe-
diment e discurrì tudestg cun ils uf-
fants.

Forsa daventa uschia gist la vota-
ziun dal 1938 in cas exemplaric che
mussa ch’il «status» giuridic e politic
d’ina lingua e la reputaziun ed enconu-
schientscha da quella a l’extern da ses
territori tradiziunal n’èn betg ils
aspects ils pli decisivs per sia vitalitad.
Il rom da structuras, leschas, models,
strategias, statisticas e product bran-
ding ch’ins ama tant en il mund ru-
mantsch è per il giat sch’ins na sa con-
centrescha betg cun forzas e raps sin
quai che quinta propi per che la lingua
vivia! En il «Fögl d’Engiadina» dals 22
favrer 1938 legian ins: «Da l’artichel
nouv nu dependa que auncha scha nos-
sa lingua materna po eir sün lungia dü-
reda gnir salveda. Cò ais que la vita
d’imincha di chi quinta ed il möd da
cuntegn dad iminch’ün in quaista vita
d’imincha di.»

Tut las grondas gasettas svizras han rapportà antruras dal rumantsch. FOTOS MAD

DAD ERWIN CADUFF

Daco pomai rumper en ban-
cas ed engular daners? Ins sa

gie che las mesiras da segirtad ein
leu immens strentgas e ch’ins ha
buca gronda schanza da mitschar
dallas cameras da survigilonza.
Daco pomai far il fumegl dalla
Mafia e buca saver qual mument
che las ballas da plum sgolan ad
ins entuorn las ureglias? Daco po-
mai far in assagl sin in transport
da daners e forsa riscar la veta?
Daco pomai far lotto e stuer se-
cuntentar cun dus da treis enstagl
in da sis. Daco pomai specular al-
la buorsa? Leu stos igl emprem
haver agen capital e lu rescas aunc
da perder tut. Ozilgi dat ei meto-

das bia pli semplas da vegnir tier
la rihezia anetga: Serender el mu-
seum ni visitar in’exposiziun.
Prender enzacons maletgs sut
bratsch e turnar a casa. L’auter gi
stat tia furbaria en gasetta ed ils
specialists han gia quintau ora per
tei ualti exact con ch’ils maletgs
valan. Ti sas pia spargnar il viadi
tiel schazegiader.

Schi lunsch, schi sempel. Mo
ussa vegn il crutsch vid l’entira

caussa. Tgei gida mei la rihezia,
sch’jeu sai buca segloriar cun ella?
Stuer tener tut tschelau ei buca
legher. Igl entir mund che vuless
saver nua ch’ils maletgs ein svani
e ti ch’eis il sulet che sas ei stos
quescher. Ed insumma, tgei pi-

gliar a mauns cun els? Ir mintga
gi giun tschaler e contemplar en-
tginas uras quellas ovras preziusas
ei silla liunga buca pli ch’in ton
divertent. Enzacu has sempla-
mein viu ei. Murir dalla fom sper
in Picasso sa era buca gest esser la
finamira dalla veta. Enzaco mun-
glass ei tuttina esser pusseivel da
transformar quella facultad mate-
riala en daners bluts. Mo co? For-
sa ir cun in maletg en ina gara-
scha, cumprar in Rolls-Royce e lu
dumandar il garaschist, sch’el ha-
gi da dar anavos sin in Van Gogh?

Sch’in maletg sulet vala 100
milliuns sche purtass quei ca-

pital in pulit tscheins. Mo tgei
banca ei promta da zuppar rau-

ba engulada giun tschaler e leu-
tier aunc pagar tscheins persuen-
ter?

Forsa far amogna ils maletgs ad
in commerciant dad objects

d’art e pretender ch’ins hagi an-
flau quella rauba si surcombras
davos ina scaffa cun vestgadira da
militar? – Perschuada buca propi.

In’idea geniala ei naturalmein
dad ir culs maletgs sil biro

d’anfladiras e pretender diesch
pertschien recumpensaziun digl
anflader. Mo lu drov’ei scochemai
ina buna purziun fantasia per cass
ch’enzatgi vegness sill’idea da du-
mandar tei, nua che ti hagies pro-
pi anflau ils maletgs.

Ei sto pia dar in’autra soluziun.
Sche gia empruar da vender

in original, lu in creaus sez. Quei
ei legitim e legal. Damai che ma-
legiar ei denton buca gest stau il
rom che ha purtau a mi las pli
biaras arbagias en scola sundel se-
decidius per ina collascha, in mo-
saic. Ed enzatgei custeivel mun-
glass ei gie era esser, schiglioc va
ei vess da vender quell’ovra. Miu
plan ei il suandont: Prender ina
rama dad aur e tapezar il funs cun
bancnotas. Per che l’ovra daventi
schi custeivla sco quellas da Van
Gogh, Monet, Rubens ni Cézan-
ne drov’jeu denton aunc dabia
materia prima. Cunzun las da
1000 ein aunc ualti scartas. Sa
zatgi gidar mei?

■

Ina facultad malnizeivla

